
Matrimonia Indigenarum Surinamensium.

Primus Ephemeridis Ethnologicae «Anthropos» fasciculus eloquenter
omnibus missionariis inculcavit opportunum omnino esse imo quasi neces
sarium rei Ethnologicae studium. In cujus rei argumentum ulterius quid
conferre ex nostratum Indorum moribus non abs re esse duxi.

De illis sermonem facturus ab eo exordiri patiar quod exordium est
et usque erit familiae atque gentis ipsius, nempe a matrimonio. Illud in-
telligimus tale uti exhibuerunt ipsi Indigenae nostri, Arrowaccani nempe ac
Caraibici.

Quod praeparationem ad illud attinet dicendum est procationem neque
extitisse olim neque fere existere modo. Diversa ab illa erat apud illas

gentes ad matrimonium praeparatio.
Futuri in praelio bellatores et, quod iidem erant, futuri filiarum sponsi

apud Arrowaccanos praecipue in eo exercebantur ut parati et assueti essent
ad sufferenda incommoda. Per longum tempus una convenire habebant
apud capitanos pedes nudos praesentaturi quibus tunc arundineis virgulis per
notabile tempus alapae infligebantur. Et tunc videre erat quis duriores,
quis numero plures ferre valeret. Potiori jus potius acquirebatur.

Quod Caraibicos attinet, insulas inhabitantes et qui quoad mores cum
nostris in multis conveniebant, illis ante Christianum nomen invexum licitum
tantum erat suas consanguineas ducere sive potius filiam quae parta victoria
reducibus laureatis et festivo modo principum praeconio laudatis a parentibus
cum gaudio offerebatur. Erat enim illo tempore femina ut praemium animi
magnitudinis et fortitudinis in bello juvenibus, uti filia Saul Davidi stetit
centum praeputiis Philistinorum. Nec erat quod magis parentes ambirent
quam tam gloriosis viris filias suas sponsas offerre. Haec de CaraTbicis
Insularum refert minister protestanticus Charles de Rochefort ad annum
circa 1662. Addit ille juvenes caraibicos cum filiabus nullum habere com

mercium priusquam illas duxerint.
Jam sermo venit de puellis nubilibus apud Arrowaccanos nostros, a

quibus, uti ex ore eorum ipso teneo, non multum moribus distant Caraibici.


